
  

 

CABINET 
 

COFNODION Y CYFARFOD O BELL A GYNHALIWYD DRWY MICROSOFT 
TEAMS 

DDYDD MERCHER, 11 TACHWEDD 2020 AM 10.30 A.M. 
 

YN BRESENNOL: 
 

Y Cynghorydd P. Marsden (Arweinydd) – Cadeirydd  
 

Y Cynghorwyr: 
 

S. Cook (Gofal Cymdeithasol), N. George (Gwastraff a Diogelwch y Cyhoedd), C.J. Gordon 
(Gwasanaethau Corfforaethol), S. Morgan (Economi a Menter), J. Ridgewell (Amgylchedd ac 
Isadeiledd), E. Stenner (Perfformiad a Gwasanaethau i Gwsmeriaid) ac R. Whiting (Dysgu a 
Chyflawniad). 

Ynghyd â: 
 
 C. Harrhy (Prif Weithredwr), R. Edmunds (Cyfarwyddwr Corfforaethol – Addysg a 

Gwasanaethau Corfforaethol), D. Street (Cyfarwyddwr Corfforaethol – Gwasanaethau 
Cymdeithasol a Thai) ac M.S. Williams (Cyfarwyddwr Corfforaethol Dros Dro – Cymunedau).  

  
Hefyd yn Bresennol: 

 
A. Dallimore (Rheolwr Gwasanaethau Adfywio), P. Cooke (Uwch Swyddog Polisi), S. Harris 
(Pennaeth Gwasanaethau Ariannol a Swyddog Adran 151), S. Isaacs (Rheolwr Rhenti), R. Kyte 
(Pennaeth Adfywio a Chynllunio), T. McMahon (Rheolwr Adfywio Cymunedol), S. Richards 
(Pennaeth Cynllunio a Strategaeth Addysg), R. Tranter (Pennaeth Gwasanaethau Cyfreithiol a 
Swyddog Monitro), C. Evans (Swyddog Gwasanaethau Pwyllgor).  
 

Yn arsylwi: 
Y Cynghorydd J. Pritchard. 

 
CYHOEDDIADAU’R ARWEINYDD 
 
Gofynnodd y Cadeirydd am gytundeb y Cabinet a’r rhai oedd yn bresennol i ohirio’r cyfarfod 
hwn am 10.55am, er mwyn i Aelodau a Swyddogion allu cymryd rhan mewn Gwasanaethau 
Cofio, ac am gadw 2 funud o ddistawrwydd, i anrhydeddu’r rhai a gwympodd yn ystod y Rhyfel 
Mawr. 

 
 

1. YMDDIHEURIADAU AM ABSENOLDEB 
 

Derbyniwyd ymddiheuriadau am absenoldeb gan y Cynghorydd L. Phipps (Tai ac Eiddo). 
 
 

2. DATGANIADAU O FUDDIANT 
 

Ni wnaed dim datganiadau ar ddechrau nac yn ystod y cyfarfod. 
 
 
3. CABINET ARBENNIG – 20 HYDREF 2020 
 



  

PENDERFYNWYD cymeradwyo cofnodion y cyfarfod arbennig a gynhaliwyd ar 20 
Hydref 2020 fel cofnod cywir. 

 
 
4. CABINET – 28 HYDREF 2020 
 

PENDERFYNWYD cymeradwyo cofnodion y cyfarfod a gynhaliwyd ar 28 Hydref 2020 
fel cofnod cywir. 

 
 
5. BLAENRAGLEN WAITH Y CABINET – I’W NODI 
 

 Darparwyd Blaenraglen Waith y Cabinet i’r Cabinet, yn manylu ar yr adroddiadau a drefnwyd 
rhwng 11 Tachwedd 2020 a 25 Tachwedd 2020.  Atgoffwyd yr Aelodau mai dogfen waith fyw 
yw Blaenraglen Waith y Cabinet ac felly y gallai fod newidiadau iddi.   

 
Ar ôl ystyried a thrafod, cynigiwyd ac eiliwyd y dylid nodi'r Flaenraglen Waith. Drwy godi dwylo, 
cytunwyd yn unfrydol ar hyn. 
 

PENDERFYNWYD nodi Blaenraglen Waith y Cabinet. 
 
 

6. CAERFFILI YN GOFALU 
 
 Roedd yr adroddiad, a ystyriwyd gan Bwyllgor Craffu’r Gwasanaethau Cymdeithasol ar 20 

Hydref 2020, yn ceisio cymeradwyaeth i ddatblygu’r Cynllun Cyfeillio presennol a gwaddol y 
cynllun Adfywio Cymunedol i ffurfio Gwasanaeth Caerffili yn Gofalu, gyda’r nod o sicrhau bod 
pobl yn cael y gefnogaeth iawn, yn y lle iawn, ar yr adeg iawn, gan ddefnyddio un pwynt cyswllt 
trwy system brysbennu. 

 
 Ceisiodd yr adroddiad hefyd sefydlu model porth cyffredinol sy’n darparu tîm cydlynu ac ymateb 

canolog sy’n deall gwahanol anghenion unigolion sydd mewn perygl neu’n dioddef anfantais. 
Gellid darparu cyngor, cefnogaeth a chanllawiau trwy asesiadau o gryfderau  pobl i’w cyfeirio 
at wasanaethau cymorth mewnol ac allanol i’w galluogi i ddod yn fwy gwydn a byw mor 
annibynnol ag sy’n bosibl trwy fodel cymunedol sy’n seiliedig ar gryfderau. Byddai hwn wedi’i 
ymgorffori yn narpariaeth Caerffili yn Gofalu fel rhan o ddull cam-wrth-gam i ddatblygu siwrnai 
gyflawn o un pen i’r llall drwy’r gwasanaethau mewnol ac allanol i gwsmeriaid ‘mewn perygl’. 

 
 Nododd aelodau fod yr adroddiad yn ceisio creu’r amodau i asedau cymunedol gael ffynnu, a 

chreu cydbwysedd rhwng gwasanaeth a chefnogaeth gymunedol trwy dynnu unrhyw rwystrau, 
ac i’n gwasanaethau gydweithio â chymunedau mewn ffyrdd grymusol, cynhwysol ac ystyrlon. 
Y nod yw ysgogi cydweithio o fewn y Cyngor a gyda phartneriaid ac, uwchlaw popeth, rhoi 
cymunedau wrth galon popeth a wnawn. 

 
 Nodwyd bod ‘Recovering from Emergencies’ gan Lywodraeth y Deyrnas Unedig, 2010, yn 

datgan fod adferiad wedi pandemig yn broses gymhleth a hir a fydd yn gofyn am gyfraniad 
llawer o asiantaethau a chyfranogwyr. Mae’r modd yr ymgymerir â phrosesau’n allweddol i’w 
llwyddiant. Ceir yr adferiad gorau pan fydd y gymuned yr effeithiwyd arni’n gallu arfer mesur 
helaeth o hunanbenderfyniad. 

 
 Fel y dywedir yn ‘Y “drws blaen” i ofal cymdeithasol i oedolion’, adroddiad Archwilydd Cyffredinol 

Cymru, yn aml nid yw awdurdodau’n gwybod ble mae bylchau yn y ddarpariaeth, ac mae hynny 
wedi achosi anghysondeb yn nosbarthiad a darpariaeth gwasanaethau. Hyd yn oed lle mae 
gwasanaethau effeithiol yn bodoli, gall cydlynu gwael rhwng gwasanaethau a sefydliadau 
gyfyngu ar eu heffeithiolrwydd hwythau. 

 
Yn sgîl y pandemig, bydd cymunedau’n dioddef o heriau economaidd, iechyd a chymdeithasol 
eraill. Roedd problemau ac anghyfartaleddau o ran lles yn bodoli mewn cymunedau cyn y 
pandemig, a dim ond gwaethygu a wnaethant yn ei sgîl. Gallai’r misoedd nesaf fod yn 



  

arbennig o anodd wedi i’r ffyrlo ddod i ben. Ond yn groes i hyn, canlyniad arall i’r cloi mawr fu 
cryfhau gwytnwch unigolion a chymunedau. Mae gweithgareddau lleol yn hollbwysig i gynnal 
lles, ac mae grwpiau lleol newydd a rhai oedd yn bodoli eisoes wedi sefyll yn y bwlch. Mae 
cefnogi’r grwpiau hyn yn allweddol wrth inni symud ymlaen a dylid gweld hyn fel rhan hanfodol 
o’r gefnogaeth a gynigir. 
 
Rhoddodd y argyfwng cyfredol gyfle i’r Cyngor harneisio, cefnogi ac ehangu’r gwytnwch 
cymunedol a ddangoswyd mewn sawl cymuned ledled y fwrdeistref. Mae’n cynnig cyfleoedd 
ar gyfer deialog ystyrlon gyda phobl fregus, i asesu anghenion gwasanaeth a chefnogaeth ac i 
gyd-gynhyrchu gwasanaethau sydd wedi’u cynllunio i hyrwyddo annibyniaeth hirdymor. 
 
Mae’r adroddiad yn amlinellu’r rhesymau dros sefydlu’r model arfaethedig, Caerffili yn Gofalu, 
ynghyd â’r hyn a ddysgwyd oddi wrth y cynllun cyfeillio hyd yma. Mae’n esbonio’r model a 
gynigir ynghyd â’r cynlluniau ar gyfer trawsnewid y cynllun o fewn y model hwn ac yn gwneud 
nifer o argymhellion ar gyfer penderfyniad. 

 
 Diolchodd y Cabinet i’r Swyddog am yr adroddiad a chafwyd trafodaeth. 
 
 Cwestiynodd un Aelod Cabinet, mewn ymateb i baragraff 3.4, y dewisiadau ariannu hirdymor 

pe na cheid y cyllid arfaethedig. Eglurodd swyddogion fod yna rai dulliau ariannu y gellid eu 
harchwilio, gan gynnwys defnyddio’r tanwariant yng Nghyllid Grant Plant a Chymunedau a’r 
posibilrwydd o ddefnyddio cronfeydd wrth gefn y Gwasanaeth Gofal Cymdeithasol. Tra gallai 
hyn ddatrys y mater yn y tymor byr, bydd angen cyllid tymor hir er mwyn parhau i ddarparu’r 
gwasanaeth a chyflogi staff parhaol. Felly, efallai y bydd gofyn, os na fydd y cyllid ar gael, 
tanlinellu’r pwysau hyn i’r Cabinet a’r Cyngor ar ddyddiad yn y dyfodol a cheisio cymeradwyaeth 
i ddyraniad arian twf. 

 Gan gydnabod y cwestiwn a godwyd, awgrymodd yr Aelod Cabinet dros Berfformiad a 
Gwasanaeth i Gwsmeriaid y dylai’r Cabinet ystyried dau argymhelliad ychwanegol. 

 
 Diolchodd Aelod Cabinet i’r holl staff fu’n ymwneud â’r cynlluniau ac â pharatoi’r adroddiad. 

Ailbwysleisiodd yr Aelod fanteision y cynllun, ac yntau wedi gwirfoddoli i’r cynllun cyfeillio yn 
ystod cyfnod cynharach y pandemig, a phwysleisiodd y budd a ddeilliodd i’r gymuned, 
defnyddwyr gwasanaethau a gwirfoddolwyr fel ei gilydd. Amlinellodd yr Aelod y gwaith rhagorol 
a wnaed fel rhan o’r cynllun a’r elfen o Gydlyniad Cymunedol a gafwyd o ganlyniad. 

 
 Ategodd Aelod Cabinet arall y sylwadau hyn a nododd mai’r cynllun yw un o’r ychydig bethau 

cadarnhaol i ddeillio o’r pandemig. Calonogol oedd gweld bod anghenion y Cymunedau’n cael 
eu nodi a’u diwallu. 

 
 Yn dilyn ystyriaeth a thrafodaeth a chynnwys dau argymhelliad ychwanegol, cynigiwyd ac 

eiliwyd y dylid derbyn yr argymhellion. Trwy bleidlais electronig, cytunwyd ar hyn yn unfrydol. 
 

PENDERFYNWYD, a hynny am y rhesymau a roddwyd yn Adroddiad y Swyddogion 
ac wedi cynnwys yr argymhellion ychwanegol yn iv) a v): - 
 
i) Cytuno i sefydlu Gwasanaeth Caerffili yn Gofalu; 

 
ii) Defnyddio’r dyraniad o £130,000 o gyllid fel yr amlinellir yn y goblygiadau 

ariannol ym mharagraff 10.1 yr adroddiad i ddatblygu tîm canolog Caerffili yn 
Gofalu; 

 
iii) Cytuno ar ddyraniad o £155,000 o gyllid i gryfhau tîm Cymorth Tenantiaeth Tai 

Caerffili i ddarparu cyngor ariannol i bawb o’r trigolion.  
 

iv) O ran canfod cyllid, cytuno mai’r dewis cyntaf fyddai defnyddio tanwariannau o 
Grant Plant a Chymunedau’r flwyddyn gyfredol, yn amodol ar gymeradwyaeth 
Llywodraeth Cymru hyd 31 Mawrth 2021 ac archwilio cyfleoedd i ddefnyddio’r 



  

grant hwn i ariannu’r gwasanaeth o 1 Ebrill 2021 hyd 31 Mawrth 2022. Yr ail 
ddewis fyddai defnyddio cronfa wrth gefn y Gwasanaethau Cymdeithasol. 

 
v) Fodd bynnag, os na fydd y ffrydiau ariannu hyn ar gael yn y tymor hir, cytuno i 

gyflwyno cais am dwf yng nghynigion cyllideb 2021/22 i’r Cyngor ym mis 
Chwefror 2021. 

 
 

Am 10.52am,cytunodd y Cabinet i ohirio’r cyfarfod, am egwyl fer, er mwyn cymryd rhan mewn 
Gwasanaethau Dydd y Cofio. 
 
Ailafaelwyd yng nghyfarfod y Cabinet am 11.15am. 

 
 
7. SEILWAITH GWEFRU CERBYDAU TRYDAN 
 

Roedd yr adroddiad yn ceisio cymeradwyaeth y Cabinet ar gyfer arian i osod seilwaith gwefru 
cerbydau trydan fel rhan o’r cam cyntaf o weithredu i gyflwyno cerbydau trydan i fflyd yr 
Awdurdod. 
 
Nodwyd fod y Cabinet yn ei gyfarfod ar 19 Medi 2018 wedi cymeradwyo’r Strategaeth a 
Chynllun Gweithredu ar gyfer Cerbydau Trydan. Mae gwaith da wedi’i wneud ers hynny, ac 
mae’r adroddiad yn amlinellu’r camau nesaf, gan gynnwys gofyn am arian cyfalaf i gyflawni’r 
camau gweithredu a gynigiwyd. 
 
Mae’r camau cyntaf a nodir yn yr adroddiad yn canolbwyntio ar ddarparu’r seilwaith gwefru 
cerbydau trydan ar dri phrif safle’r Cyngor. Bydd hyn yn caniatáu i’r Cyngor allu gwefru dros 
100 o gerbydau trydan, gan ddibynnu ar alw’r gwasanaeth. Y costau cychwynnol, ar sail 
dyfynbrisiau Western Power Distribution (WPD) ac amcangyfrifon Building Consultancy, fydd 
ychydig dan £300,000. 
 
Nodwyd y gall fod cyllid ar gael gan Gynllun Gwefru Gweithle y Swyddfa Cerbydau Allyriadau 
Isel (OLEV) hyd at £10,000, ac y gwneir cais amdano. Mae gweddill o £49,500 ar gyfer 
gwariant cyfalaf ar gael oddi wrth fentrau lleihau carbon a gymeradwywyd eisoes, a gofynnir 
am swm o £240,500 o’r Cronfeydd Wrth Gefn sydd wedi’u clustnodi ar gyfer Cyfalaf. 
 
Roddodd y Swyddog wybodaeth ychwanegol ynglŷn â’r safle a’r offer gwefru y bwriedir eu 
gosod. Nododd aelodau fod sawl dewis ar gyfer y seilwaith gwefru, sef 3kw, 7-22kw a 43-
50kw, a phris prynu pob un yn amrywio. Wedi adolygu gofynion y Fflyd, penderfynwyd y 
byddai pwyntiau gwefru 7-22kw yn ddigonol ar gyfer y cyfnod 18 mis nesaf, i gerbydau 
newydd y fflyd, gan ganiatáu gwefru cyflym addas i ddefnydd y cerbyd. Nodwyd, fodd bynnag, 
nad oeddem wedi ystyried cael adnewyddu lorïau sbwriel a cherbydau mwyaf y fflyd eto gan 
nad oes datrysiadau addas ac economaidd ar gyfer cerbydau mwy o faint hyd yma. 
Sicrhawyd yr aelodau fod hyn dan ystyriaeth, serch hynny.  

 
Diolchodd y Cabinet i’r Swyddog am yr adroddiad ac wedyn cafwyd trafodaeth. 

 
Gofynnodd Aelod Cabinet am fwy o wybodaeth am broses gaffael y cerbydau a’r cyfleusterau 
gwefru. Eglurodd y swyddogion y caiff y fflyd ei hadnewyddu yn ôl y gofyn ac wrth i dymor y 
brydles ddod i ben; ar y pwynt hwn, canfyddir beth yw anghenion y maes gwasanaeth, a 
chaffael cerbyd trydan addas lle bo modd. Penderfynir ar yr opsiynau gwefru ar y pwynt hwn 
hefyd. 
 
Dymunodd Aelod arall o’r Cabinet nodi y dyfarnwyd cyllid i Stagecoach, cyn dechrau’r 
Pandemig, i beilota rhai bysus trydan o ganol tref Caerffili. Er bod hyn wedi’i ddal yn ôl ar hyn 
o bryd, gallai’r wybodaeth a’r gwersi a ddysgir fod yn fuddiol yn ddiweddarach wrth ystyried 
sut i gynnal a gwefru cerbydau mwy o faint. 
 



  

Tynnodd y Prif Weithredwr sylw’r Cabinet at baragraff 8.3 yr adroddiad, a nodai fod y prosiect 
yn rhan o gydweithrediad ehangach ar draws Gwent, ac yn un o themâu’r Bwrdd 
Gwasanaethau Cyhoeddus. Yn ogystal, holwyd ynghylch sicrhau bod y seilwaith hwn ar gael i 
staff a gofynnwyd i’r Cabinet nodi mai dechrau’r daith yw hyn ac felly y dylid cychwyn gyda’r 
fflyd. Ceir rhagor o siarad ac ymgynghori gyda’r staff ac Undebau Llafur maes o law, a 
chyflwynir cynigion mewn adroddiadau yn y dyfodol. 

 
Wedi ystyried a thrafod, cynigiwyd ac eiliwyd y dylid cymeradwyo’r argymhelliad yn yr 
adroddiad. Trwy bleidlais electronig, cytunwyd ar hyn yn unfrydol. 

 
PENDERFYNWYD, am y rhesymau a roddwyd yn Adroddiad y Swyddog: 
 
i) Cytuno ar ddyraniad cyllid cyfalaf o £240,500 o’r Cronfeydd Wrth Gefn sydd 

wedi’u clustnodi ar gyfer Cyfalaf i osod unedau gwefru cerbydau trydan yn 
safleoedd y Cyngor a restrir yn yr adroddiad ac Atodiad 1; 
 

ii) Dyrannu’r gweddill o £49,500, yn y gyllideb a gymeradwywyd eisoes ar gyfer 
mentrau lleihau carbon, i osod yr unedau gwefru; 

 
iii) Cyflwyno cais i’r Swyddfa Cerbydau Allyriadau Isel (OLEV) am grant o 

£10,000; 
 

iv) Cymeradwyo gosod unedau gwefru cerbydau trydan yn uniongyrchol o 
adeiladau presennol lle bo digon o bŵer, i gadw costau cysylltu â’r grid i lawr 
hyd y bo modd. 

 
 

8. Y BWRDD ADFYWIO – CYNIGION AR GYFER PROSIECTAU 
 

Roedd yr adroddiad yn ceisio cymeradwyaeth y Cabinet ar gyfer dyrannu hyd at £509,700 o 
Gronfa Ddatblygu’r Bwrdd Prosiectau Adfywio tuag at nifer o brosiectau a gymeradwywyd ac 
a werthuswyd yn ddiweddar o fewn y Fwrdeistref Sirol.   
 
Ceisiai’r adroddiad gymeradwyaeth hefyd i broses gymeradwyo symlach ar gyfer y Rhaglen 
Grantiau Thematig ar gyfer Targedu Buddsoddiad Mewn Adfywio (TBMA), ac ailgyfeirio cyllid 
y cytunwyd arno eisoes i Lwyfandir 2 a 4 Parc Busnes Oakdale tuag at dir sy’n eiddo i’r 
Cyngor ym Mharc Busnes Caerffili. 
 
Nodwyd bod y Cabinet wedi cytuno yn y cyfarfod ar 30 Mai 2018, i sefydlu Bwrdd Prosiectau 
Adfywio gyda chynrychiolaeth wleidyddol drawsbleidiol o Gynghorwyr ynghyd â swyddogion 
allweddol. Cefnogir y grŵp hwn gan Banel Asesu Prosiectau Adfywio sy’n cynnwys 
swyddogion o ystod o feysydd gwasanaeth. 
 
Mae’r Panel Asesu Prosiectau Adfywio wedi cyfarfod ar sawl achlysur i ystyried y rhestr o 
brosiectau cyfalaf gaiff flaenoriaeth, sydd wedi’u dewis gan y Bwrdd i’w symud i’r Cam Asesu. 
Wedi cael cymeradwyaeth y Cabinet, oddi ar Chwefror 2019 mae nifer o brosiectau wedi cael 
cymeradwyaeth a chymorth ariannol wedi’i ddarparu (lle bo angen) o Gronfa Ddatblygu’r 
Bwrdd Prosiectau Adfywio. 
 
Yn ystod Ionawr 2019 penderfynodd y Cabinet ryddhau £1.2m o’r cronfeydd wrth gefn i 
brosiectau blaenoriaeth y Bwrdd Adfywio, gan ddod â chyfanswm dyraniad cyfalaf y Gronfa 
Ddatblygu i £1.5m. Hyd yn hyn, mae £882,500 wedi’i ddyrannu tuag at gynlluniau adfywio 
cyfalaf sy’n cael blaenoriaeth, ledled y Fwrdeistref Sirol. 
 
Ceisiodd yr adroddiad gymeradwyaeth y Cabinet i ddyraniad pellach o £509,700 o'r Gronfa 
Ddatblygu tuag at nifer o brosiectau blaenoriaeth, sef: 

 LlC TBMA Canol y Dref – Ymateb i COVID-19; 

 LlC TBMA = Cynllun Creu Lleoedd Caerffili; 



  

 Parc Busnes Oakdale – Llwyfandir 1; 

 Sefydliad a Neuadd y Gweithwyr, Caerffili;  

 Fferm Solar Cwm Ifor. 
 

Nodwyd y byddai’r cais uchod yn gadael Cronfa Ddatblygu weithredol o £107,800. 
 
Ceisiodd yr adroddiad gymeradwyaeth y Cabinet hefyd i broses gymeradwyo fwy hwylus yng 
nghyswllt Rhaglen Grantiau Thematig sy’n Targedu Buddsoddiad Mewn Adfywio (TBMA) ac i 
ailgyfeirio cyllid y cytunwyd arno eisoes i Lwyfandir 2 a 4 Parc Busnes Oakdale tuag at dir sy’n 
eiddo i’r Cyngor ym Mharc Busnes Caerffili. 
 
Diolchodd y Cabinet i’r Swyddog am yr adroddiad ac wedyn cafwyd trafodaeth. 
 
Wrth nodi’r adroddiad, gofynnodd yr Aelod Cabinet dros Economi a Menter am ychwanegu 
argymhelliad ychwanegol, gan gydnabod y wybodaeth a amlinellwyd ym mharagraff 5.52 yr 
adroddiad, am i bwerau gael eu dirprwyo i gymeradwyo hyd at £50,000, i’r Dirprwy Arweinydd 
a’r Aelod Cabinet dros Economi a Menter (a Chadeirydd y Bwrdd Prosiectau Adfywio), y 
Pennaeth Gwasanaeth priodol a’r Swyddog Cyllid. Bydd y broses hon yn sicrhau effeithiolrwydd 
y rhaglen wrth gymeradwyo a dyrannu grantiau ac yn gwella’r modd y gweithredir gwelliannau 
ar lawr gwlad. 

 
Diolchodd Aelod Cabinet am y cynigion ynghylch Neuadd Gweithwyr Caerffili, a nododd fod 
cyfarfodydd wedi digwydd eisoes lle trafodwyd hanes, gweithgareddau a chyfleusterau’r adeilad 
er mwyn sicrhau cyllid posibl. Mae’n newyddion cadarnhaol felly fod arian wedi’i ganfod ar gyfer 
y ganolfan gymunedol hon. 
 
Gan nodi’r prosiectau a amlinellwyd yn yr adroddiad a’r buddion a roddai’r cyllid ychwanegol i’r 
gymuned, amlinellodd Aelod Cabinet y buddion ychwanegol, er enghraifft y potensial ar gyfer 
creu gwaith a gwytnwch economaidd. 
 
Trafodwyd yr ymweliad â’r safle a wnaeth Aelodau’r Cabinet cyn y cyfarfod, a nodwyd bod 
aelodau’r gymuned leol wedi mynegi’r hyn roeddent hwy’n teimlo y byddai o fudd i’r gymuned, 
a bod hynny’n cynnwys mwy o unedau busnes. 

 
Wedi ystyried a thrafod, cynigiwyd ac eiliwyd y dylid cymeradwyo’r argymhelliad yn yr 
adroddiad. Trwy bleidlais electronig, cytunwyd ar hyn yn unfrydol. 

 
PENDERFYNWYD, am y rhesymau a roddwyd yn adroddiad y Swyddog ac wedi 
cynnwys yr argymhelliad ychwanegol yn iv): - 
 
i) Cytuno ar argymhellion y Bwrdd Prosiectau Adfywio ar gyfer adolygu a 

datblygu’r prosiectau a restrwyd yn yr adroddiad; 
 

ii) Dyrannu £509,700 o weddill Cronfa Ddatblygu’r Bwrdd Prosiectau Adfywio o 
£617,500 i’r cynlluniau blaenoriaeth hyn, fel y cymeradwywyd gan y Bwrdd 
Prosiectau Adfywio; 

 
iii) Cytuno ar broses gymeradwyo fwy hwylus yng nghyswllt Rhaglen Grantiau 

Thematig sy’n Targedu Buddsoddiad mewn Adfywio (TBMA) ac i ailgyfeirio 
cyllid y cytunwyd arno eisoes i Lwyfandir 2 a 4 Parc Busnes Oakdale tuag at dir 
sy’n eiddo i’r Cyngor ym Mharc Busnes Caerffili. 

 
iv) Yn ychwanegol, cytunwyd i ddirprwyo pwerau i’r Dirprwy Arweinydd a’r Aelod 

Cabinet dros Economi a Menter (a Chadeirydd y Bwrdd Prosiectau Adfywio), y 
Pennaeth Gwasanaeth priodol a’r Swyddog Cyllid, i gymeradwyo hyd at 
£50,000 o Raglen Grantiau Thematig TBMA.  Bydd y broses hon yn sicrhau 
effeithiolrwydd y rhaglen wrth gymeradwyo a dyrannu grantiau ac yn gwella’r 
modd y gweithredir gwelliannau ar lawr gwlad. 



  

 
 

Daeth y cyfarfod i ben am 11.48am. 
 
 
 

Cymeradwywyd a llofnodwyd fel cofnod cywir yn amodol ar unrhyw gywiriadau a wneir yn y 
cyfarfod a gynhelir ar 25 Tachwedd 2020. 
 

____________________ 
CADEIRYDD 


